
ПРЕЗИДЕНТТІҢ БҰҰ БАС АССАМБЛЕЯСЫНДА СӨЙЛЕГЕН СӨЗІ

Біріккен Ұлттар Ұйымының Штаб-пәтері 
Нью-Йорк қаласы, Нью-Йорк штаты 

ПРЕЗИДЕНТ: Қайырлы таң. Төраға мырза, Бас хатшы мырза, құрметті 
делегаттар, ханымдар мен мырзалар, Америка Құрама Штаттарының 44-ші 
Президенті ретінде сіздердің алдарыңызда алғаш рет сөз сөйлеу бақыты 
бұйырғанына қуаныштымын (Қол шапалақтау). Америка халқы менің мойныма 
артқан жауапкершілікті сезіне отырып, біз бастан кешіп отырған тарихи сәттің бізге 
артқан ауыр салмағын еске алып, ел ішінде және шетелде әділдік пен гүлдену 
жолында батыл да жұмдасқан әрекеттерге баруға бел буып, сіздердің 
алдарыңызға келіп отырмын.

Бұл міндетті атқарғаныма тоғыз ай ғана болды, десе де кей кездері бұдан 
әлдеқайда көп уақыт өткендей көрінеді. Бүкіл әлем менің президенттігімнен 
қаншалық зор үміт күтіп отырғанын, әрине, түсінемін. Бұл үміт нақты маған 
бағытталмағаны белгілі. Менің түсінігімше, мұның негізінде қазіргі жағдайға 
қанағаттанбаушылық сезімі жатыр, соның кесірінен өзімізді келіспеушіліктерімізбен 
байланыстырамыз, сөйтіп проблемаларды шешуде кешігіп жатамыз. Дегенмен, 
мұның астарында бұл өзгерістер жүзеге асады, және сол өзгерістердің басында 
көшбасшы болып Америка тұрады деген үміт те бар.  

Әлем жұртшылығының көпшілігі Америкаға сыни көзбен және күмәнмен қарай 
бастаған сәтте мен қызметке кірістім. Кей кездерде бұл менің елім туралы бұрыс 
түсінік пен жаңсақ ақпараттың таралуынан болып жатты. Ал кей кездері кейбір 
саяси шешімдерге деген наразылықтан немесе кейбір шешуші мәселелер 
бойынша Америка басқалардың шешімімен санаспай, біржақты әрекет етті деген 
пікірлердің таралуынан болды. Сөйтіп бұл рефлексті түрде антиамериканизмнің 
өршуіне түрткі болды, және көбіне-көп жаппай қол қусырып отыруымыздың 
себебін осымен ақтап алуға тырыстық. 

Сіздердің барлықтарыңыз сияқты мен де өз елімнің мүддесі тұрғысынан әрекет 
етемін, және олардың мүдделерін қорғағаным үшін ешқашан кешірім сұрамаймын. 
Дегенмен, меніңше 2009 жылы елдер мен халықтарды бұрын-соңды болмаған 
дәрежеде көп ортақ мүдделер жақындастырып тұр.

Біз жүрегімізде сақтап жүрген діни сенімдеріміздің елдер арасында жаңа 
байланыстарды дүниеге келтіре алатын, немесе бізді бір-бірімізден ажырата
алатын билігі бар. Біз меңгеріп жатқан технология бейбітшілікке қарай жолды 
нұрландырып немесе оны мәңгі қараңғылап тастай алады. Біз қолданып жүрген 
энергия біздің планетамызды сақтап қалады, немесе оны мүлдем жойып тастай 
алады. Бір ғана бала үмітін жүзеге асыру, оның қай жерде тұратынына 
қарамастан, біздің әлемімізді шырайландырып, немесе талқандап тастай алады.

Осы залға біз әртүрлі елдерден жиналдық, бірақ біздің ортақ болашағымыз бар.
Біз барлығымыз бірігіп істеуге тиісті жұмысқа зиян келтіретін алауыздыққа жол 
бере алмаймыз. Мен осы жолдауымды Лондоннан Анкараға дейін, Порт-оф-



Спейннен Мәскеуге дейін, Анкарадан Каирге дейін жеткізіп шықтым, дәл осы 
тақырыпты мен бүгін осы жерде қозғаймын, себебі әлемнің жаңа бағытта 
қозғалатын уақыты келді. Біз екі жақты мүдде мен құрметке негізделген қарым-
қатынастың жаңа дәуіріне кіруіміз керек, және бұл жұмыс дәл қазір басталуы
қажет.

Біз болашағымызды сөз емес істеріміз белгілейтінін жақсы білеміз. Біздің 
проблемаларымызды шешу үшін тек сөздің ғана құдіреті жеткіліксіз – ол үшін 
жігерлі іс керек. Сондықтан менің елімнің сипатында немесе оның қолдап отырған 
ісінде күмәні барларды мен соңғы тоғыз айдың ішінде қолға алынған нақты істерге 
көңіл бөлуін сұраймын.

Өзімнің билікке келген бірінші күнімде мен Құрама Штаттар тарапынан 
қолданылған жәбірлеу мен азаптауларды тұтас тоқтаттым. Мен Гуантанамо 
абақтысын жабуға бұйырық бердім, сонымен біз экстремизммен күрес атты қиын
жұмысты заңды жолдармен жалғастырып жатырмыз. Өзге елдердің барлығы
Американың өз құндылықтарына сүйенетінін және басқаларды өзінің үлгісімен 
жетелейтінін білу керек.

Біз өз алдымызға нақты да айқын мақсат қойдық: бүкіл БҰҰ мүшелерімен біріге 
отырып Әл-Каиданың әрекетін тыю және оның экстремист серіктестерін, яғни 
мыңдаған әртүрлі дін мен ұлт өкілдерін қырған және біздің барлығымыз қазір 
жиналып отырған ғимаратты жаруды жоспарлаған жүйені ыдырату бағытында 
жұмыс істеуіміз керек. Біз және осы жиынға қатысып отырған елдердің көбі
Ауғанстан мен Пәкістан үкіметтеріне халқын жетелей алатын қабілетке жетуге 
көмек көрсетіп отырмыз, сонымен қатар біз осы халықтарға жаңа мүмкіншіліктер 
туғызып, олардың қауіпсіздігін нығайтып жатырмыз.

Иракта да біз жауапты түрде соғысты аяқтап жатырмыз. Біз Американың әскери
бригадаларын Ирак қалаларынан шығарып, барлық әсекери топтарымызды елден 
шығарудың ақырғы мерзімін келесі жылдың тамыз айы деп белгілеп қойдық.
Сонымен қатар мен ирактықтарға өз болашақтарын толығымен өздері билейтіндей 
жағдайға көшуге көмегіміздің тиетінін нақты жеткіздім, ал 2011 жылдың аяғына 
дейін мойнымызға алған міндеттемемізді орындап, әскерімізді елден шығарамыз.

Мен ядролық қаруы жоқ әлемді құру мақсатына жеткізе алатын көптеген 
мәселелрді толығымен қамтитын бағдарламамызды ортаға салдым. Мәскеуде 
Құрама Штатар мен Ресей стратегиялық оқтұмсықтар мен жеткізу құралдарының
санын елеулі түрде қысқарту жөніндегі келісімге келгенін жария етті. Қарусыздану 
конференциясында біз бөлшектеу материалдарын шығаруды тоқтату жайлы 
келіссөздердің жұмыс жобасын мақұлдадық. Ал үстіміздегі аптада жыл сайын 
өтетін Ядролық сынақтарға жаппай тыйым салу келісімнің конференциясында 
АҚШ-тың Мемлекеттік хатшысы сол кездесуге қатысатын ең елдің жоғары 
лауазымды тұлғасы болмақ.

Билікке келе салысыммен мен Таяу Шығыстағы бейбітшілік орнату мәселелерімен 
айналысатын арнайы өкіл тағайындадым, ал Американың өзі осы екі ел – Израиль 
мен Палестинаның – арасындағы келісімді алға жылжыту үшін жүйелі жұмыс 



істеуде. Онда бейбітшілік пен қауіпсіздік орнап, Израиль мен Палестина 
азаматтарының құқықтары толығымен жүзеге асады.

Климаттың өзгеруін тоқтату мақсатында біз экологиялық таза энергия көздеріне 80 
миллион доллар қаржы құйдық. Біз отын тиімділігінің стандарттарын едәуір 
жоғарылаттық. Біз энергияны сақтау үшін жаңа ынталандыруларды енгіздік, және 
бүкіл Батыс жартышарында энергетикалық серіктестіктер құрдық, яғни біз климат 
жайындағы халықаралық келісөздердің бақылаушысы рөлінен көшбасы 
позициясына көштік.

Дүние жүзінің барлық аймақтарына әсер ететін экономикалық дағдарыстан шығу 
үшін біз «үлкен жиырмалық» елдерімен бірге дүниежүзілік экономиканы 
құлдыраудан алып шығаратын бағасы екі триллион доллардан астам 
ынталандыру әрекеттерін қарастыратын келісілген халықаралық шаралар 
дайындау бағытында жұмыс өткіздік. Біз ресурстарымызды жиып, дамушы
елдердегі дағдарыстың дендеп енуін тоқтаттық. Басқалармен біріге отырып біз
нағыз мұқтаждарға жәрдемдесе алатын азық-түлік қауіпсіздігін қамтамасыз ету 
бастамасына 20 миллиард доллар бөлдік, бұл шара олардың өзіндік потенциалын 
құруға мүмкіншілік туғызады.

Сонымен қатар, біз БҰҰмен қарым-қатынасымызды жаңғырттық. Біз өз 
қарыздарымызды өтедік. Адам құқықтары жөніндегі Кеңеске мүше болып кірдік. 
Мүгедектер жөніндегі Конвенцияға қол қойдық. «Мыңжылдықтағы даму 
мақсаттары» құжатын толығымен қабылдадық. Осы мекемеде біз басымдылығы 
жоғары істермен айналысамыз – мысалы ертең Қауіпсіздік Кеңесінде мен ядролық 
қару-жарақты таратпау мен қарусыздануға арналған мәжілісті жүргіземін. Осындай 
жұмысты біз бүгін аталып өтілетін мәселелер төңірегінде де жүргізіп жатырмыз.

Біз мұның барлығын істеп үлгердік. Бірақ бұл -- жолымыздың тек басы ғана. Біздің 
кейбір әрекеттеріміз өрлеуге әкелді. Кейбіреулері болашақтағы ілгері жылжудың 
негізін салды. Бірақ қателесіп қалмаңыздар. Бұл жұмыспен Америка жалғыз
айналаса алмайды. Бұрыннан бері Американы әлем мәселелерін жеке өзі шешкісі 
келетіндігі үшін сынағандар енді іске араласпай, Американың сол мәселелерді 
жалғыз өзі шешкенін күтіп тұра алмайды. Біздің іс жүзінде болсын, сөзбен болсын 
әлеммен ынтымақтасу дәуіріне жылжығымыз келді. Дәл қазір біздің барлығымыз 
ғаламдық мәселелерге ғаламдық түрде қарсы тұру жауапкершілігін мойнымызға 
алуымыз керек.

Шынымызды айтып сыр бөлісетін болсақ, біз сол артылған жауапкершілікті әлгі
күнге дейін орындап жүрген жоқпыз. Біз қазіргі қалыптасқан жағдайды қолға ала 
алмаған болсақ жолымыз қайда барып тірелетіні белгілі: экстремистер дүние 
жүзінің түкпір-түкпірінде террор таратып; ұзаққа созылған қақтығыстар ары қарай 
өршіп; геноцид пен жаппай қырып-жою орын алып; ядролық қаруы бар елдердің 
саны өсіп; мұздықтар еріп, халықтар кедейленіп; таусылмас кедейлік пен 
пандемиялық аурулар жайыла береді. Мен мұның барлығын үрей тарату үшін 
айтып тұрған жоқпын, мынаны факт ретінде жеткізгім келеді: біздің 



проблемаларымыздың ауқымы біздің атқарып жатқан істрімізбен салыстыруға 
келмейді.

Бұл ұйым әлем елдері өз проблемаларын бірігіп шеше алады деген сенімге 
негізделіп құрылды. Өз арманының жүзеге асқанын көре алмай кеткен Франклин 
Рузвельт ол жайлы былай деп еді: «Бүкіл әлемде бейбітшілік тәртібін орнату бір 
адамның, немесе бір партияның, немесе бір мемелкеттің қолынан келмейді... Ол 
кіші және ірі елдердің бейбіт өмір сүруі де бола алмайды. Ол бүкіл әлемнің 
жұмыла күш салуына негізделген бейбітшілік болу керек».

Әлемнің жұмыла күш салуы. Бұл сөздің тек бейбітшіліктің ғана емес, біздің 
денсаулығымыз бен игілігіміз барлығымыздың қолымызда шоғырланған бүгінгі 
әлемде әлдеқайда маңызы зор. Сонымен қатар, осы ұйымға тәуелсіз 
мемлекеттердің кіретіні бізге белгілі. Өкінішке орай, осы ұйым кейде біріккен 
платформа таңдау орнынан гөрі келіспеушілік алаңы болып қалуы таңқаларлық
жағдай емес; кейде ол мәселелерді шешудің орнына саяси ойындар жүргізіп, 
бұрынғы өкпелерді өршітетін орынға айналады. Осы мінбеге шығып, басқаларды 
кінәлап, келіспеушілік отын ары қарай өршіту оңай, әрине. Өз қиыншылықтарымыз 
үшін басқаларды кінәлап, ісіміз бен шешімдеріміз үшін жауапкершілікті басқаға 
жабу да оңай. Бұл әркімнің қолынан келеді. XXI ғасырдағы жауапкершілік пен 
көшбасылық бұдан да жоғары нәрселерді талап етеді.

Барлығымызға ортақ тағдырымыз бар дәуірде күш ең маңызды құрал бола 
алмайды. Ешбір ел басқаларға басымдылық етемін деп талап қоя алмайды. Ешбір 
дүние тәртібі бір адамды, немесе мемлекетті басқалардан жоғары қоя алмайды. 
Бірде-бір орнатылған мемлекетаралық баланс ұзаққа шыдай алмайды. Өзара
тығыз байланысты әлемде елдерді дәстүрлі Солтүстік пен Оңтүстікке бөлудің өзі 
мәнсіз. Бұның барлығы бүгін маңызын жойған қырғи-қабақ соғыс дәуірінен бастау 
алатын елдердің топтап-бөлінуіне де қатысты.

Біздің халықтарымыздың бүгін бастан кешіріп жатқан қиыншылықтарына бұрынғы 
әдеттер мен ескі пікірталастардың еш қатысы жоқ екенін мойындайтын уақыт 
келді. Олар елдерді өздерінің алдарына қойған мақсаттарына қарсы әрекет етуге, 
және дауыс берген сәтте – топтың жетегінде жүріп, өз елдеріне қары дауыс беруге 
мәжбүрлейді. Олар біз және біздің халықтарымыз көздеген болашақ арасына дуал 
тұрғызады, сол дуалдарды құлататын уақыт келді. Біз бірігіп бұрынғы
келіспеушілікті жоятын жаңа коалициялар құруымыз керек – бұл әртүрлі дін 
өкілдерінің, оңтүстік, солтүстік, шығыс және батысты біріктіретін, және қара, сары 
және ақ нәсілділердің коалициялары болмақ.

Таңдау біздің қолымызда. Біз тарихта XX ғасырдың келіспеушіліктерін XXI ғасырға
дейін созған ұрпақ ретінде қалуымыз мүмкін, қиын шешімдер қабылдамай, ілгері
жылжудан гөрі артта қалуды оңай көрген, өзінің қолдаған ойларына емес, 
қарсылықпен қараған көзқарастарына сүйенген ұрпақ ретінде қалуымыз мүмкін. 
Немесе біз бұрқылдап тұрған судың артында жағаны анық көріп, күштерімізді 
жұмылдырып, адамзатқа ортақ мақсатқа қарай қадам жасай алатын, және осы 



Біріккен Ұлттар Ұйымы атауының астында жатқан үмітті жүзеге асыра алатын 
ұрпақ бола аламыз.

Осындай бейбіт және ырысты болашақты Құрама Штаттар шын жүрекетен 
қалайды, оған біз тек кез келген мемлекеттің құқықтарымен қатар міндеттерінің 
барын мойындағанда жете аламыз. Ол тек сондай келісімге келсек қана мүмкін 
болады. Бұл халықаралық ынтымақтастықтың негізгі қағидасы болу керек.

Біздің өз балаларымызға тілейтін болашақтың негізін қалаушы төрт тіреуішін атап 
өтуге рұқсат етіңіз: ол қару-жарақты таратпау мен қарусыздану; бейбітшілік пен 
қауіпсіздікті нығайту; біздің ғаламшарымызды сақтап қалу; барлық адамдарға 
мүмкіншілік туғызатын ғаламдық экономика.

Ең алдымен біз ядролық қарудың тарауын тоқтауымыз керек, және онсыз әлем 
құруға тырысуымыз керек.

Бұл ұйым атомдық ғасырдың басында адамның қолына тиген қырып-жою 
мүмкіншіліктерін жоққа шығару мақсатында дүниеге келді. Он жылдықар бойына 
біз сүпер мемлекеттердің текетіресіне қарамастан апаттан аман қала алдық. Ал 
бүгінгі мәселенің ауқымы соншалықты кең және күрделі болып бара жатыр. Ары 
қарай нақты істерге қабілетіміз жетпесе, жағдай жаппай ядролық қару жарақты 
шығаруға әкеп соқтырады да, ауқымын біз елестете алмайтын болашақ соғыстар 
мен терактілерге алып барады.

Бұл сұмдық нәтижеге мықты консенсус қана қарсы тұра алады – атап айтқанда ол 
Ядролық қару-жарақты таратпау жөнідегі келісім-шарт деп аталатын берік келісім. 
Ол бойынша әрбір мемлекет ядролық энергияны бейбіт іс-әрекеттерге пайдалана 
алады. Ядролық қару-жарағы бар елдер одан айырылуға тырысу керек, ал ондай 
қару-жарағы жоқ елдер оған ие боламын деген әрекеттерін тыюға тиісті. Алдағы
бір жыл ішіндегі уақиғалар осы консенсустің нығаюына, немесе жойылуына әсер
ете алады.

Америка осы келісімдерді жүзеге асыруға ынталы. Біз Ресеймен бірге 
стратегиялық оқтұмсықтардың және жеткізу құралдарының санын азайту жөніндегі 
жаңа келісім-шартқа қол қоюға тырысамыз. Және біз ядролық сынқтарға жаппай 
тыйым салу жайындағы келісім-шарттың ратификациясын қолдап, және басқа 
мемлекеттермен біріге отырып ядролық сынақтарға мәңгілік тыйым салу 
мақсатында оның күшке енуін қуаттаймыз. Біз АҚШ-тың ядролық саясатының 
қайта қаралуын тәмамдаймыз, ол ары қарай ядролық қару-жарақ санын азайтуға 
және олардың рөлінің бәсеңсінуіне алып барады деп күтеміз.

Келесі жылдың сәуірінде мен әр елдің өз аймағындағы ядролық материалдарына 
және оған жағдайы келмейтін басқа елдерге көмек көросетуге жауапты екенін 
қатысушы мемлекеттер мақұладауға тиісті саммит өткізсем деп отырмын. Себебі 
біз ешбір ядролық құралдың қатыгез экстремистердің қолына түсуіне рұқсат ете 
алмаймыз. Біз ядролық контрабанда мен ұрлыққа жол бермейміз.



Осы шаралардың барлығы Қару-жарақты таратпау келісім-шартының нығаюына 
кепіл болуы керек. Ал өз міндеттерін орындай алмайтын мемлекеттер оның 
салдары үшін жауап беру керек. Нақтырақ түсіндіруге рұқсат етіңіз – бұл жерде 
жеке мемлекеттерді жазалау емес, керіснше өз міндеттерін орындайтын елдердің 
құқықтарын қорғау жайлы сөз болып отыр. Себебі МАГАТЭ инспекцияларынан 
қашқақтап жүрген және БҰҰ талаптарына көңіл бөлмейтін елдері бар әлемде
барлық адамадар мен мемлекеттер өздерін қауіпсіз сезіне алмайды. 

Солтүстік Корея мен Иран үкіметтері өз әрекеттерімен осы қауіпті жолға бізді де 
қойып жатыр. Біз олардың халықаралық қауымдастық мүшелелері ретіндегі
құқықтарын құрметтейміз. Бұны мен бұрын да айтып өткем, қазір да қайталап 
өтейін: мен осы екі мемлекеттің ырысын арттыру мен қауіпсіздігін қамтамасыз 
етуге бағытталған дипломатияға деген сенімді сақатай отырып, олардан 
мойындарына алған міндеттерін орындауды талап етемін.

Ал Иран мен Солтүстік Корея үкіметтері халықаралық құқық нормаларын 
елемейтін болса: яғни олар аймақтық тұрақтылықты, қауіпсіздікті және өз елдерінің 
болашағын аяққа басып ядролық қаруға ие болуға тырысатын болса, егер олар 
Шығыс Азиядағы және Таяу Шығыстағы ядролық қарулануды қолдайтын болса, 
олар жауапқа тартылу керек. Халақаралық заңның бос сөз еместігін көрсету 
мақсатында әлем бірігіп халықаралық келісімдердің жүзеге асуын талап ету керек. 
Біз болашақтың үрейге тәуелді еместігін көрсетуіміз керек.

Бұл мені бізідің ортақ болашағымыздың екінші тірегіне – бейбітшілік үшін күреске 
жетелейді.

Біріккен Ұлттар Ұйымының негізінде ғаламның барлық елдерінің бейбітшілікте өмір
сүре алатыны, халықтардың өз балаларын өсіріп, келіспеушіліктерін бейбіт түрде 
шеше алатыны жайлы ой жатыр. Соған қарамастан, осы идеяның дүние жүзінің 
әртүрлі аймақтарында осы күнге дейін абстракция, және жүзеге аса алмайтын 
арман болып қала беретіні баршамызға белгілі. Біз осы жағдаймен келісіп,
қақтығыстарға бой жаюға мүмкіншілік бере аламыз, немесе біз барлығымыздың 
бейбітшілікке деген талпынысымыз бір екендігіне сеніп, осы дағдарыстарды 
еңсеруге бел буа кірісуімізге болады.

Бұл науқан жазықсыз әйел, еркек пен балаларды еш жағдайда өлтіруге 
болмайтыны жайлы мызғымас идеяға негізделу керек. Бұдан басқа көзқарасқа
орын жоқ. Өз мақсаттарына жету үшін дін қағидаларын бұрмалап, қақтығыс 
бастайтын қатыгез экстремистер абыройларын төгіп, оқшауланып үлгерді. Олар 
тек жеккөрушілік пен ойран әкеле алады. Осыларға қарсы соғыс ашқан Америка 
террористерді тінтіп, барлау ақпараттарын бөлісу мен құқық қорғау органдарының 
жұмысын үйлестіру арқылы өз халқының қауіпсіздігін қамтамасыз ету үшін берік 
серіктестіктер құрды. Біз Әл-Каиданың Ауғанстан немесе басқа бір елде баспана 
тауып, өз шабуылдарына база құруына жол бермейміз. Біз өз достарымызбен 
алғы шепте тұрамыз, ал ертең басқа елдермен бірігіп Пәкістан халқына қолдау 
көрсетеміз. Біз дінаралық көпірлер салу мен болашақ үшін жаңа серіктестер құру 
мақсатында позитивті ынтымақтастық саясатын жүргіземіз.



Біздің бейбітшілікке жету бағытындағы әрекетіміз тек экстремистермен соғысумен 
ғана шектеле алмайды, себебі біздің қорымыздағы ең мықты қару – ол үміт, және 
болашақтың ойрандауды көздейтіндердің емес, керісінше жаңа өмірді құруға
дайын жандардың қолында екендігіне, және бір қаруымыз – қақтығыстардың
тоқтатылып, жаңа күннің туатынына адамдардың мызғымас сенімі.

Сондықтан біз нәтижелі бейбітшілік орнатуға қолдауымызды күшейтеміз,
қақтығыстар басталмай тұрып оның алдын алуға бар күшімізді саламыз. Біз 
Суданда Дарфур халқына қолдау көрсете отырып, және еңбегін сіңірген Судан 
халқына Жаппай бейбітшілік орнату келісімінің жүзеге асуын кепілдендіріп, берік 
тыныштық орнатуға тырысамыз. Ал қақтығыстар талқанын шығарған Гаити мен 
Конгодан бастап Шығыс Тиморға дейінгі елдерде біз бейбітшілік орнату 
мақсатында БҰҰ және басқа да серіктерімізбен біріге жұмыс атқарамыз.

Сонымен қатар, мен Израиль, Палестина мен Араб елдерінің арасындағы әділ 
және берік бейбітшілік орнатуды көздеймін. Біз бұл жұмысты ары қарай 
жалғастыра береміз. Мен кеше Премьер-Министр Нетаньяху және Президент 
Аббаспен салиқалы кездесу өткіздім. Біз нақты прогреске жеттік. Палестиналықтар 
өз қауіпсіздік шараларын нығайтты. Израильдіктер Палестина тұрғындары үшін 
жылжу мүмкіншіліктерін кеңейтті. Соның нәтижесінде Батыс жағалауындағы екі 
елде де экономиканың жандануы байқалып тұр. Бірақ біз одан да жоғары
нәтижелерге жетуіміз керек. Біз бұрынғыдай Палестиналықтарды Израильге қарсы 
зорлық-зомбылыққа шақыру кампаниясын тоқтатуға шақырамыз, сонымен қатар 
біздің жиі қайталайтынымыз: Америка Израиль ауылдарының кеңеюін заңды деп
мойындамайды.

Қазір алдын ала шарт қоймастан тұрақты статус мәселелерін талқылауға, яғни 
Израиль мен Палестина тұрғындарының қауіпсіздігін қамтамасыз ету, шекараны 
демаркациялау, босқындар жағдайы мен Иерусалим статусы жайында 
келіссөздерді жандандыратын уақыт келді. Бұның мақсаты айқын: бір-бірімен 
бейбіт және қауіпсіз жағдайда іргелес өмір сүретін екі елді құру – халқы нағыз 
қауіпсіздікте өмір сүре алатын еврейлердің Израиль мемлекеті мен  шекарасы 
үзілмейтін тәуелсіз Палестина мемлекетін құру. Оның дүниеге келуі 1967 жылы 
басталған оккупацияның соңын белгілеу керек, ол Палестина халқының әлеуетін
жүзеге асыруға жағдай туғызады.

Осы мақсаттқа жетуге тырыса отырып біз Израиль мен Ливан, Израиль мен Сирия 
арасында бейбітшілік орнатуға және Израильдің басқа да көршілерімен қарым-
қатынастарын бейбіт түрде реттеуге тырысамыз. Осы мақсатқа жету үшін біз 
екіжақты келіссөздермен қатар көпжақты аймақтық бастамаларды жүзеге асыруға 
тырысамыз.

Жоқ мен аңғал емеспін. Мұның жүзеге асырылуы оңай болмайтынын жақсы 
білемін. Бірақ тек Израиль мен Палестина ғана емес, біз барлығымыз бейбітшілікті 
тек сөз етіп қана емес, оған шынымен жеткіміз келетінін дәлелдеуіміз керек. 
Қалыптасып кеткен стереотиптерді бұзып, күдік пен ашыну билігінен айырылу үшін 
біз барлығымыз бұрын бір бірімізге жеке кездескенде айтатынымызды ашық жария 



етуіміз керек. Израильдің мызғымас қауіпсіздік талабы мен оның Палестина
азаматтары тарапынан қойылатын заңды талаптар мен құқықтарын мойындауын
бір бірімен байланыстырмай Құрама Штаттар елге кері қызмет жасап жатыр. Өз 
тарабынан кейбір БҰҰ мүшелері Израильге қарсы зілді айып тағу арқылы 
палестиналықтарға кері әсер етеді, оның орнына олар елдің заңдылығын және 
бейбітшілік жағдайда өмір сүру құқығын конструктивті түрде мойындауы керек еді. 

Бұл қақтығыстың бағасын беретін біз емес екенін ұмытпауымыз керек. Оның
бағасын түнде Сдеротта зымыран кесірінен өліп кетем деп, қорыққанынан көзін 
жұматын израильдік қыз біледі. Оны ауыз суы тапшы және өз отаным деп атайтын 
нақты мекені жоқ Газадағы Палестиналық бала біледі. Бұлардың барлығы –
Құдайдың пенделері. Саяси айла мен риториканы былай қойғанда, мәселе әр 
адамның қауіпсіздік пен тұрарлыққа деген құқығында. Бұған Қасиетті Жер атты 
шағын ғана жер телімінде дүниеге келген үш бірдей дін үйретеді. Сондықтан, 
шарасыз сәтсіздіктерге қарамастан, ауыр күндердің болатыны даусыз, мен осы 
қойылған мақсатыма – бейбітшілікке – жолымнан таймай жылжи беремін.

Үшіншіден, XXI ғасырда біз ғаламшарымызды сақтап қалу міндетін мойнымызға 
алмай, бейбітшілік орнамайды. Сондықтан мен Бас хатшы мырзаға кеше 
климаттың ғаламдық өзгеруіне байланысты саммит өткізгені үшін алғысымды 
білдіремін.

Климаттың өзгеруіне байланысты қауіпті жоққа шығаруға болмайды. Керекті 
шараларды кідірмей қолға алу керек. Егер біз қазіргі бағытымызды жалғастыра
беретін болсақ, Бас ассамблеяның осы сессиясына қатысып отырған әр мемлекет 
қайтымсыз өзгерістердің куәсі болатыны сөзсіз. Біздің қақтыстарды тоқтату
әрекетіміз бір күні босқындар кесірінен, немесе ресурстардың тапшылығынан
басталған соғыстардың астында қалып, ұмытылып кетеді. Құрғақшылық пен аштық 
дамуды тоқтатады. Мың жылдардан бері адам мекендеген жерлер жоғалып кетеді.

Тарихи тұрғыдан айналып қарағанда, болашақ ұрпақтар біздің неге шара 
қолданбағанымызға таң қалып, қоршаған ортаны өзіміз алған кейіпте неге сақтап 
қалмағанымызды түсінбейді.

Сондықтан Американың осы мәселе төңірегінде шара қолданбай, бейжай отырған 
уақыты артта қалды. Біз өзіміздің энергетикамызды өзгерту үшін қаржы бөлеміз 
де, сонымен қатар таза энергия қөздерін тиімді етуді ынталандырамыз. Біз зиянды 
заттектердің шығарылуын азайтып, алдымен 2020 содан соң 2050 жылдарға 
белгіленген деңгейге бет аламыз. Біз болашақта жаңғырмалы энергия көздері мен 
энергияны үнемдеу технологияларын пайдалануды құптаймыз да оларды басқа 
елдермен бөлісеміз. Бүкіл әлеммен ынтымақтаса отырып, біз осы төніп тұрған 
қауіппен күресудің еш мүмкіншілігін жібермейміз.

XX ғасырда қоршаған ортаға көп нұқсан келтірген бай мемлекеттер біздің 
тарапымыздан қойылған басқаларды жетелеу талабын қабылдау керек. Олардың 
міндеті сонымен ғана шектеліп қалмайды. Біздің жіктеу тәсілін қолданғанымызға 
қарамастан, көмірсутектілер шығынын азайту шараларына сол көмірсутекті 
шығындардың нағыз көзі -- тез дамып келе жатқан мемлекеттер де қосылуы керек, 



олар өздерінің өрлеу қарқынын азайтпай-ақ ауаның ластануымен белсендірек 
күресе алады. Климаттың өзгеруі себеп болған мәселелерге бейімделуде ең 
кедей елдерге көмек көрсетілмесе, және оларды экологиялық даму жолына 
қоймаса, жұмсалған күштің барлығы зая кететіні сөзсіз.

Бізде баяғыдан қалыптасып қалған энергияны пайдалану көзқарасымызды өзгерту 
қиынға түседі. Мұны мен жақсы білемін. Ал ғаламдық экономикалық бәсеңдеу 
кезінде мұны өзгерту тіпті оңай емес. Басқалардың бірінші қадам жасауын 
қадағалап отыру ыңғайлы, әрине. Бірақ біз барлығымыз бірігіп алға жылжымасақ,
бұл жолдың соңына жете алмаймыз. Копенгагенге бара жатып, барлығымыз бізге
ортақ болашағымыз үшін әрқайсымыздың не істей алатынымыз жайлы ойланайық.

Сөйтіп мен біздің бірегей болашағамызды қалыптастыру жолында негізделетін 
соңғы тірекке жеттім: ол барлығына мүмкіндіктер туғызатын ғаламдық экономика.

Ұлы депрессия заманынан бері тап болған ең ірі экономикалық дағдарыстан әлем 
әлі есін жиған жоқ. Біздің байқағанымыз Америкада өрлеу қозғауыштары күш алып 
келе жатқандай, бірақ көптеген адам әлі де жұмыс таба алмай, немесе 
шығындарын өтей алмай жүр. Бүкіл әлемде біз сенімділік туғызатын белгілерді
көріп жүрміз, бірақ бізді қандай болашақ күтіп тұрғанын нақты білмейміз. Сонымен 
қатар, көптеген елдерде адамдар күнделікті дағдарыстардан зардап шегіп отыр, 
олар біздің адам ретінде намысымызды таптайтын нәрселер: ол аштықтан үміт 
үзу, ауыз су тапшылығынан шөлдеу, емделе алатын аурудан баланың, немесе 
баланы өмірге әкелердегі ананың өлімі.

Питсбургте біз экономикалық тұрғыдан ең мықты елдер өкілдерімен кездесіп, 
теңдестіру мен тұрақты даму жолын белгілейтін боламыз. Оның мән-мағынасы –
біздің азаматтарымыздың жұмысқа қайтып шықпауынша тыным таппау. Ол 
ғаламдық экономиканы тұрақты қалыпқа келтіру үшін сұранысты қайта өсіру. Ол 
жаңа бизнес жүргізудің жаңа ережелерін мақұлдап, қаржы орталықтарының 
барлығында жаңа бизнес жүргізу құралдарын орнықтыру, сол арқылы ашкөздік, 
артықшылық пен билікті теріс қолдануды тоққтатып, бізді апатқа әкелген осы
секілді дағдарыстың болашақта алдын алу жолдарын ойластыру.

Осындай өзара тәуелділік дәуірінде біз дағдарысқа дейін де орын алған даму 
мәселелеріне моральды және прагматикалық тұрғыдан көбірек қызығушылық
танытамыз. Сол себептен адамдардың өздерін өздері асырауына көмек көрсету 
үшін Америка өзінің тарихи күш салуын жалғастырады. Біз ВИЧ/СПИДпен 
күресуге, құрт ауруы мен безгектен қаза табуға тосқауыл қоюға, полиомелитті 
жойып, халықтық денсаулық сақтау жүйесін нығайтуға 63 млрд. доллар бөліп 
жатырмыз. Басқа елдермен бірігіп біз Дүниежүзілік денсаулық сақтау ұйымына 
H1N1 тұмауына қарсы вакцинасын жеткізіп отырмыз. Біз ғаламдық сауда жүйесіне 
қатысатын мемлекеттердің санын көбейтіп жатырмыз. Біз Мыңжылдық 
декларациясында жазылған Мыңжылдықтағы даму мақсаттарын қолдаймыз да,
келесі жылдың саммитіне оны жүзеге асырудың ғаламдық жоспарын дайындап 
келеміз. Біз осы заманда кедейшілікті жоюды мақсат етеміз.



Қазір барлығымыздың парызымызды орындайтын уақыт келді. Барлық елдер 
өздеріне жүктелген міндеттерге байсалдылықпен қарамай, даму тұрақты бола 
алмайды немесе кеңінен тарай алмайды. Ол дегеніміз бай мемлекеттердің өз 
нарықтарын өзге тауарларға ашып, өздерінен жағдайы төмендеу елдерге қол
ұшын беруі керек. Сонымен қатар халықаралық мекемелерді реформалау қажет, 
сонда маңызды роль атқара алатын елдердің саны көбейеді. Дамушы елдер өрлеу
жолын бөгеп тұрған коррупцияны жоюы керек – себебі адамға қысым жасап, ал 
бизнесті пара беруге мәжбұрлейтін елдерде мүмкіншіліктер тумайды. Сондықтан 
біз құқық қорғау органдарының тазалығын, соттардың тәуелсіздігін, азаматтық 
қоғам мен тез дамыған меншік секторын ары қарай қолдай береміз.

Мен бүгін атап өткен өзгерістерді жүзеге асыру оңай болмайды. Оларды мүмкін 
ету үшін тек біз секілді ел басшыларының осы сияқты, пайдасы даусыз 
форумдарда бас қосып кездесуі жеткілікті емес. Себебі әлем елдерінің қандай 
болса да Ассамблеясында біз бүгін мүдделерін қорғап жүрген адамдардың 
күшімен ғана өзгеріске жетуге болады. Сол себептен өрлеудің негізін қалау үшін 
біз өз астаналарымызда білек сыбана жұмыс істеуіміз керек. Дәл сол жерде біз 
консенсусты құрастырып, қақтығыстарды тоқтатып, технологияларды бейбіт 
мақсаттарында пайдаланамыз, энергияны қолданудың сипатын өзгертіп, тұрақты 
көлемді экономикалық өсімді ынталандыра аламыз.

Менің ойымша әлем халықтары өз балаларына дәл осындай болашақ тілейді. 
Сондықтан біз үкіметтердің халық қалауын кепілдендіретін принциптерін
қорғаумыз керек. Бұл принциптер арзан қолды бола алмайды: демократия мен 
адам құқығы бүгін сөз еткен мақсаттардың әр қайсысына жету үшін қажет. Себебі 
халықтық үкіметтер және халыққа қызмет ететін үкіметтер биліктегі бір топ 
адамдардың ғана емес, өз халқының мүддесін қорғай отырып жұмыс істеуге 
ынталы.

Біздің елбасы ретіндегі нәтижелілігіміз ел арасындағы ескі үрей мен 
жеккөрушілікке қуат бермеуде. Нәтижелілік басқаша ойлауды тұншықтыру немесе
ел ішіндегі саяси оппоненнтерді қудалау мен үрейлендіру қабілетімен өлшенбейді. 
Әлем халықтары өзгерістер талап етеді. Олар тарихқа қарсы шаққандарды 
ұзағынан қолдай бермейді.

Біздің Ассамблеямыздың жарғысы әрқайсымыздан «адамның негізгі құқықтарына, 
жеке адам баласының қадір-қасиеті мен құндылығына және әйел мен еркектің тең 
құқылығына сенімді қайтаруды» талап етеді. Осы құқықтарының арасына – өз ой-
пікірін еркін білдіру, кез келген дінді ұстану, барлық нәсіл өкілдеріне теңдік беру 
және қыздар мен әйелдердің өз потенциалын жүзеге асыруда тең болу, 
азаматтардың мемлекеттік билікке қатыса алу және сот жүйесінің әділдігіне 
сенімді болу бостандықтары жатады. Себебі, ешбір мемлекеттің басқа ел 
тарапынан тиранияға ұшырамауы секілді ешбір адамның басқа адамдар 
тарапынан тиранияға ұшырамауы маңызды.

Афронәсілді Америка азаматы ретінде өз елімде бұдан да жетілген одаққа жету 
талабы болмаса, мен бүгін осы жерде тұрмас едім, мен оны мәңгі есімде 



сақтаймын. Сондықтан мен жан-жағыңызды қандай қараңғылық басса да, әділдік 
жолына түскендердің барлығы ақырында айтарлықтай өзгерістерге жететініне 
сенімдімін. Мен өз қадір-қасиеті мен құқықтарын қорғауға дайын адамдардың – ол 
білімге құштар студент болсын, өз дауысымен санасуды талап ететін сайлаушы 
болсын, бостандыққа шыққысы келетін жазықсыз жазаланған болсын, 
басқалармен теңдікті талап ететін құл болсын -- Американың әрқашан олардың
жанынан табылатынына уәде беремін.

Демократия еш елге сырттан күштеп таңыла алмайды. Әр қоғам өзіндік жолын 
іздеу керек, және жетілген жолдардың болмайтыны белгілі. Әр мемлекет өз 
халқының салт-дәстүріне негізделген жолмен жүреді. Американың демократияны 
таратуда жиі таңдаулы әдіс қолданғанын мойындаймын. Бірақ бұл біздің іске 
беріктігімізді жоққа шығармайды, керісінше ол оны қуаттайды. Барлығына ортақ
негізгі қағидалар болады, сонымен қатар белгілі ақиқаттар да болады, ал әлем 
елдерінің өз жолын өздері таңдау құқығын жүзеге асыруын Құрама Штаттар 
әрдайым қолдап жүреді.

Алпыс бес жыл бұрын шаршаған Франклин Рузвельт Америка халқына өзінің
төртінші иннаугурациялық сөзін жолдады. Көптеген соғыс жылдарынан соң ол 
қайғы-қасірет және көптеген құрбандық сабақтарын қорытып: «Біз әлем азаматы
және адамзат қоғамының мүшесі болуды үйрендік», -- деді.

Біріккен Ұлттар Ұйымы жер шарының әртүрлі аймақтарынан, Африка, Азия,
Еуропа мен Америкадан келген Рузвельт секілді адамдардың күшімен дүниеге 
келген. Халықаралық ынтымақтастықтың бұл архитекторлары идеалистер еді,
бірақ олар аңқау болған жоқ – олардың идеализмдері соғыстың күрделі мектебінен 
бастау алып, елдердің бөліну арқылы емес, бірігіп өз мүдделерін қорғай
алатынына негізделген. 

Қазір осы жауапкершілік бізге артылды: бұл мекеме біз оны қандай етсек, сондай 
болады. Біріккен Ұлттар Ұйымы аштардың қарнын тойғызып, ауруларға күтім 
ұйымдастырып, қирағанды қалыпқа келтіріп, бүкіл әлем игілігі үшін жұмыс атқарып
жатыр. Дегенмен, ол өз шешімдерінің әрдайым іс жүзіне асырылуына қол жеткізе 
алмай жатады, сонымен қатар, ол ұйымның негізін қалаушылардың идеалдарына 
берік бола алмай жатады. 

Менің ойымша осындай олқылықтар осы институттан бас тартуға себепкер бола 
алмайды: олар тек біздін екі есе артық күш салуды талап етеді. Біріккен Ұлттар 
Ұйымы біздің бұрынғы реніштерімізді еске алып айтысу орны болуы мүмкін,
немесе біз сол жерде ортақ келісімдерге келе аламыз; бұл жерде біз өзімізді 
бөлетін немесе біріктіретін заттарды таба аламыз; бұл жерде біз тиранияны 
қолдап, немесе өнеге ала аламыз. Қысқа қайыратын болсақ, Біріккен Ұлттар 
Ұйымы біздің барлық азаматтарымыздың өмірі үшін маңызды істерден тасалану
мекемесіне айланып кетуі әбден мүмкін. Немесе ол біз қызмет ететін адамдар
мүдделерін алға жылжыту механизмі бола алады.

Біз шұғыл бұрылыс жасайтын мезгілге жеттік. Құрама Штаттар халықаралық 
ынтымақтастықтың жаңа бетін ашуға дайын – онда барлық елдердің құқықтары 



мен міндеттері мойындалады. Сондықтан да өз ісіміздің оң екеніне сенімді 
болғандықтан және өз құндылықтарымызға шынайы берілгендіктен біз барлық 
елдерді өздері лайық болашақ қалыптастыру ісінде бізге қосылуға шақырамыз. 
Сіздерге алғысымды білдіремін, көп рахмет.


